
ქალაქ რუსთავში, შპს „ელბა ექსპორტის“ კირის და კომბინირებული სასუქის საწარმოს ექსპლუატაციის 
პირობის ცვლილების შესახებ გადაწყვეტილების გაცემის თაობაზე

გარემოსდაცვითი გადაწყვეტილებით გათვალისწინებული საქმიანობის ექსპლუატაციის პირობის 
ცვლილების შესახებ გადაწყვეტილების მიღების მიზნით, შპს „ელბა ექსპორტის“ (ს/კ: 405247834) მიერ, 
სსიპ გარემოს ეროვნულ სააგენტოში (შემდგომ - სააგენტო) 2026 წლის 24 ივლისს (წერილი N11287) 
წარმოდგენილი იქნა ქალაქ რუსთავში, კირის და კომბინირებული სასუქის საწარმოს ექსპლუატაციის 
პირობის ცვლილების გზშ-ის ანგარიში კანონმდებლობით გათვალისწინებულ დოკუმენტაციასთან 
ერთად, რაზეც სააგენტომ უზრუნველყო საექსპერტო კომისიის შექმნა (ბრძანება N 530/ს 03/08/2026) და 
ინფორმაციის გავრცელების მიზნით ექსპლუატაციის პირობის ცვლილების შესახებ გზშ-ის ანგარიშისა და 
თანდართული დოკუმენტაციის გარემოსდაცვით საინფორმაციო პორტალზე განთავსება, ასევე, 
დაინტერესებული საზოგადოებისთვის შენიშვნების წარმოდგენის ვადის განსაზღვრა.

წარმოდგენილი ექსპლუატაციის პირობის ცვლილების შესახებ გზშ-ის ანგარიში მომზადებულია 
კონსულტანტის - ფიზიკური პირის მიერ. 

გარემოსდაცვითი გადაწყვეტილებით განსაზღვრულ საქმიანობასთან დაკავშირებით აღსანიშნავია 
შემდეგი:

სააგენტოს 2023 წლის 29 სექტემბრის N486/ს ბრძანებით გაცემულია გარემოსდაცვით გადაწყვეტილება „ქ. 
რუსთავში შპს „ელბა ექსპორტის“ კირისა და კომბინირებული სასუქის საწარმოს მოწყობასა და 
ექსპლუატაციაზე“.

2026 წლის 29 ივნისს გაიცა სკრინინგის გადაწყვეტილება (ბრძანება N 446/ს) ქალაქ რუსთავში, შპს „ელბა 
ექსპორტის“ კირისა და კომბინირებული სასუქის საწარმოს ექსპლუატაციის პირობის ცვლილებაზე, 
რომლის საფუძველზე დაგეგმილი საქმიანობა დაექვემდებარა გზშ-ს.

წარმოდგენილი დოკუმენტაციის თანახმად, საპროექტო ტერიტორია მდებარეობს ქალაქ რუსთავში, 
მშვიდობის ქუჩა №12-ში, შპს „ელბა ექსპორტის“ საკუთრებაში არსებულ არასასოფლო-სამეურნეო 
დანიშნულების მიწის ნაკვეთზე (ს/კ: 02.07.01.801; 9245 მ2). აღნიშნული მიწის ნაკვეთი ქალაქ რუსთავის 
მუნიციპალიტეტის კონკრეტული ზონირების რუკის მიხედვით, მდებარეობს სამრეწველო ზონა 2-ში (იზ 
2). არსებული გარემოსდაცვითი გადაწყვეტილების შესაბამისად საწარმოს სამუშაო რეჟიმად 
განსაზღვრული იყო წელიწადში 300 დღე, დღე-ღამეში 24 საათი, ხოლო წლიურ წარმადობად – 45 000 ტონა 
კირის (დღე-ღამეში 150 ტონა) და 86 400 ტონა კომბინირებული სასუქის (დღე-ღამეში 288 ტონა) წარმოება. 

ამასთან, კირის წარმოების ხაზზე ძირითად საწვავად გათვალისწინებული იყო ბუნებრივი აირის, ხოლო 
სარეზერვოდ ქვანახშირის (ანტრაციტი) გამოყენება. 

გზშ-ის ანგარიშის თანახმად არსებული გარემოსდაცვითი გადაწყვეტილების ფარგლებში, კომპანიას 
დაწყებული აქვს საწარმოს მშენებლობა და მიმდინარეობს ძირითადი ტექნოლოგიური ნაწილის მონტაჟი, 
რომლის დასრულებისთვის გათვალისწინებულია დაახლოებით 4-5 თვე. ტერიტორიაზე განთავსებულია 
ელექტრომექანიკური მოწყობილობების სარემონტო სააქმრო, დაცვის ჯიხური, სახანძრო ავზი და 
ადმინისტრაციული შენობა.

გზშ-ის ანგარიშის თანახმად, შპს „ელბა ექსპორტი“ გეგმავს გარემოსდაცვითი გადაწყვეტილებით 
გათვალისწინებული საქმიანობის ექსპლუატაციის პირობის ცვლილებას, რაც კირის წარმოების 
წარმადობის გაზრდას და საწარმოში გამოსაყენებელი ძირითადი საწვავის ცვლილებას, ასევე 
კომბინირებული სასუქის საწარმოს გაუქმებას გულისხმობს. კერძოდ, კირის საწარმოს წარმადობის 
გაზრდა მოხდება სამუშაო დღეების რაოდენობის 300-დან 360 დღემდე გაზრდით, რის შესაბამისად კირის 
საწარმოს წლიური  წარმადობა 45 000 ტონიდან 54 000 ტონამდე გაიზრდება. გაზრდილი წარმადობის 
პირობებში კირის საწარმო წლიურად გადასამუშავებელი ნედლეულის (კირქვა) რაოდენობა 75 000 
ტონიდან 91 800 ტონამდე გაიზრდება. 

წარმოდგენილი ინფორმაციის თანახმად, შპს „ელბა ექსპორტმა“ მიმართა სს „საქორგაზს“ ახალი 
მომხმარებლის გამანაწილებელ ქსელზე მიერთებისა და ბუნებრივი გაზით მომარაგების მოთხოვნით. 
აღნიშნულ მოთხოვნასთან დაკავშირებით კომპანიამ მიიღო უარი. მოწოდებული პასუხის თანახმად, 
უარის საფუძველს წარმოადგენს გაზგამანაწილებელი ქსელის არსებული დატვირთვა და პიკურ 
პერიოდებში ქალაქ რუსთავის უსაფრთხო და უწყვეტი გაზმომარაგების უზრუნველყოფის 
აუცილებლობა. აღნიშნულის გათვალისწინებით დაგეგმილია საწარმოში გამოსაყენებელი ძირითადი 
საწვავის ცვლილება, ბუნებრივი აირის ნაცვლად ძირითად საწვავად საწარმოში ქვანახშირი (ანტრაციტი) 
იქნება გამოყენებული, ხოლო ბუნებრივი აირის გამოყენება მოხდება იმ შემთხვევისთვის როცა 
შესაძლებელი იქნება ტექნოლოგიური ციკლის ბუნებრივი აირით მომარაგება. საწარმოში გამოყენებული 
ქვანახშირის (ანტრაციტი) წლიური რაოდენობა იქნება 10 800 ტონა, ხოლო ბუნებრივი აირის გამოყენების 
შემთხვევაში მაქსიმალური წლიური ხარჯი იქნება  8 208 000 მ3.

გზშ-ის ანგარიშში განხილულია საქმიანობის ექსპლუატაციის პირობის ცვლილების უმოქმედობის 
(ნულოვანი) ალტერნატივა და გამოსაყენებელი საწვავის ალტერნატიული ვარიანტები. დოკუმენტაციის 
შესაბამისად, საწარმოს განთავსების ალტერნატიული ვარიანტის განხილვა არ მომხდარა, რადგან 
ექსპლუატაციის პირობის ცვლილება არ ითვალისწინებს საქმიანობის განხორციელების ადგილის 
გაფართოებას. ანგარიშში, აღნიშნულია, რომ  საწარმოო ხაზიდან კომბინირებული სასუქების სრულად 
ამოღება დადებითად იმოქმედებს გარემოზე მოსალოდნელი ზემოქმედების კუთხით. რაც შეეხება 
ქვანახშირის საწვავად გამოყენებას, აღნიშნულია, რომ ვინაიდან ბუნებრივ აირთან შედარებით ქვანახშირი 
ზრდის SO₂-ის, NOₓ-ისა და CO₂-ის წარმოქმნის პოტენციალს, საწარმოში დანერგილი იქნება უწყვეტი 
მონიტორინგის სისტემა, ასევე ინსტრუმენტული მონიტორინგი. ამასთან აღნიშნულია, რომ  როცა 
შესაძლებელი იქნება ტექნოლოგიური ციკლის ბუნებრივი აირით მომარაგება საწარმოში მოხდება 
ბუნებრივი აირის გამოყენება.

გზშ-ის ანგარიშის თანახმად, შპს „ელბა ექსპორტის“ საწარმოს მიმდებარედ, 500-მეტრიან რადიუსში 
განთავსებულია სხვადასხვა ფუნქციური დანიშნულების ობიექტები, მათ შორის, აღმოსავლეთით, 
დაახლოებით 120 მეტრში განთავსებულია შპს „ჯეო ენტერპრაიზის“ მეტალურგიული საწარმო, ხოლო 
სამხრეთით, დაახლოებით 260 მეტრში – შპს „პოლივიმის“ პლასტმასის ნარჩენების აღდგენის საწარმო. 
უახლოესი საცხოვრებელი სახლი საწარმოდან დაშორებულია დაახლოებით 1,4 კილომეტრით. უახლოესი 



ზედაპირული წყლის ობიექტი, მდინარე მტკვარი მდებარეობს საპროექტო ტერიტორიიდან დაახლოებით 
- 3,5 კმ-ში.

ექსპლუატაციის ეტაპზე საწარმოში მთლიანად დასაქმებული იქნება დაახლოებით 150 ადამიანი, 
წელიწადში 360 დღე, 24 სთ სამუშაო გრაფიკით, ორცვლიანი რეჟიმში.

გზშ-ის ანგარიშის თანახმად, კირის წარმოებისთვის გამოყენებული ნედლეული იქნება:   მოქმედი 
კირქვის საბადოებიდან მოპოვებული კირქვა. საწარმოში დაგეგმილია დღე-ღამეში 255 ტონა ნედლეულის 
შემოტანა და გადამუშავება 25 ტ ტვირთამწეობის ავტოტრანსპორტით, რომელიც განთავსდება 
ნედლეულის მიმღებ საწყობში,  ღია ესტაკადის ქვეშ მოწყობილ ქვაბულში. კირქვა ქვაბულიდან ხიდური 
ამწის საშუალებით მიეწოდება ვიბრაციულ საცერს და ვიბრაციული საცერის მიმღებ ბუნკერს. საცერზე 
ხდება მასალის დახარისხება კონდიციურ და არაკონდიციურ ფრაქციებად, რომელიც საწყობდება კირქვის 
ქვაბულში. არაკონდიციური მასა ხიდური ამწის საშუალებით იტვირთება ავტოსატრანსპორტო 
საშუალებაზე და გადაინაცვლებს სასაწყობე ტერიტორიაზე, ხოლო კონდიციური მასა ხიდური 
ამწის  საშუალებით თავსდება ნედლეულის ბუნკერებში. საწვავი ქვანახშირი საპროექტო ტერიტორიაზე 
შემოვა 25 ტ ტვირთამწეობის თვითმცლელით, დასაწყობდება ესტაკადის ქვეშ განთავსებულ ქვაბულში და 
ნედლეულისთვის გამოყოფილ ტერიტორიაზე. 

გზშ-ის ანგარიშის თანახმად, ორი ბუნკერი განკუთვნილია კონდიციური კირქვისთვის, ხოლო ერთი 
ქვანახშირისთვის. ნედლეული ბუნკერებიდან  გადაინაცვლებს ნედლეულის დოზირების და მიწოდების 
სისტემაზე, საიდანაც ხვდება ღუმელის ჩამტვირთავ სკიპზე და შემდგომ მიეწოდება ღუმელს. 
კირქვის  გამოწვა  განხორციელდება  შახტურ  ღუმელში, 1150-12000С ტემპერატურაზე. ღუმელიდან 
მიღებული პროდუქცია ღუმელის გამომტვირთავი ტრანსპორტიორის საშუალებით ხვდება სკიპში, 
საიდანაც შუალედური ბუნკერი მკვებავი სკიპიდან გადადის სპეციალურ დახურულ შენობაში და იყრება 
მზა პროდუქციის მიმღებ გამანაწილებელ სისტემაზე, შემდეგ მასა ნაწილდება ორ ან სამ ფრაქციად და 
თავსდება მზა პროდუქციის ბუნკერებში. აღნიშნული ბუნკერებიდან პროდუქცია იტვირთება 
ავტოსატრანსპორტო საშუალებებზე და ხორციელდება მისი რეალიზაცია. ღუმელი აღჭურვილია ნამწვი 
აირების აირსატარებით 45000 მ3 გამტარობის სამკამერიანი სახელოებიანი ფილტრით, 2 ცალი 
ვენტილატორით (ვენტილატორის  გამწოვი მილის დიამეტრია 820 მმ სიმაღლე 42000 მმ.), ნამწვი აირების 
კონტროლის აპარატურით და გაზის სანთურების ვენტილატორით.

დაფქვილი კირის მისაღებად მზა პროდუქციის ბუნკერებიდან  მასა ლენტური ტრანსპორტიორის 
საშუალებით მიეწოდება წისქვილის მკვებავ ბუნკერს შემდგომ ლენტური ტრანსპორტიორის საშუალებით 
მიეწოდება წისქვილს. წისქვილი აღჭურვილია შესაბამისი ფილტრით და საკომპრესორო მოწყობილობით. 
დაფქვის შემდეგ მასა კამერა-ტუმბოს საშუალებით, სპეციალური სადინარებით, მიეწოდება დაფქული 
კირის მზა პროდუქციის ბუნკერს რომელიც აღჭურვილია ფილტრით. რეალიზაციის მიზნით, პროდუქცია 
აღნიშნული ბუნკერებიდან ავტოსატრანსპორტო საშუალებებში იტვირთება ჩამტვირთავი ხორთუმის 
გამოყენებით. ცალკე დამონტაჟებულია პროდუქციის ბიგ ბეგში ჩატვირთვის სისტემა.

გზშ-ის ანგარიშში ასახულია ობიექტის ფუნქციონირებით გამოწვეული ზემოქედების ფაქტობრივი 
მაჩვენებლები ატმოსფერული ჰაერის ხარისხზე, იდენტიფიცირებულია მავნე ნივთიერებათა გამოყოფის 
და გაფრქვევის წყაროები, ატმოსფერულ ჰაერში გაფრქვეული მავნე ნივთიერებების შემადგენლობა, მათი 
რაოდენობრივი მაჩვენებლები და გაფრქვევის სხვა პარამეტრები. ზდგ-ის ნორმების პროექტის 
გაანგარიშების ნაწილში იდენტიფიცირებულია 13 ატმოსფერული ჰაერის დაბინძურების სტაციონარული 
წყარო. მათ შორის: 2 ორგანიზებული გაფრქვევის წყარო და 11 არაორგანიზებული გაფრქვევის წყარო. 
საწარმოს ფუნქციონირებისას ატმოსფერულ ჰაერში გაიფრქვევა შემდეგი სახის მავნე ნივთიერებები: 
მანგანუმი და მისი ნაერთები, ჭვარტლი, აზოტის დიოქსიდი, გოგირდის დიოქსიდი, ნახშირბადის 



მონოქსიდი, შეწონილი ნაწილაკები და არაორგანული მტვერი SiO2<20%. ტექნოლოგიური პროცესის 
გამართულად ფუნქციონირებისა და ნამწვი აირების გაწმენდის უზრუნველსაყოფად პროექტით 
გათვალისწინებულია ასპირაციული სისტემის მოწყობა — სახელოებიანი ფილტრი, რომლის 
ეფექტურობა შეადგენს 99,8 %-ს. პროექტით ასევე გათვალისწინებულია 2013 წლის 31 დეკემბრის №413 
დადგენილების მოთხოვნების შესაბამისად უწყვეტი ინსტრუმენტული თვითმონიტორინგის სისტემის 
დანერგვა. ანგარიშში წარმოდგენილი მავნე ნივთიერებათა დაანგარიშებული რაოდენობრივი მონაცემები 
არ შეესაბამება ამავე ანგარიშში მოცემულ მეთოდური სახელმძღვანელოს მითითებებს. კერძოდ, 
არაორგანიზებული გაფრქვევის წყაროს საანგარიშო მეთოდოლოგია არ არის ასახული 
შესაბამისად  წყაროების დაანგარიშების ნაწილში (ტ/წელ მაჩვენებლები). ამასთან, ვინაიდან კირის 
წარმადობის გაზრდა 45 000 ტონიდან 54 000 ტონამდე მოხდება სამუშაო დღეების (წელიწადში 300-დან 
360 დღემდე) გაზრდით, ბუნებრივი აირის გამოყენების შემთხვევაში, საჭიროა  არსებულ გარემოსდაცვით 
გადაწყვეტილებასთან მიმართებით დასაბუთდეს მისი მაქსიმალური წლიური ხარჯი -  8 208 000 მ3.

გზშ-ის ანგარიშის თანახმად, ექსპლუატაციის ეტაპზე საწარმო უზუნველყოფილი იქნება 
ცენტრალიზებული სასმელ-სამეურნეო წყლით, ასევე საკანალიზაციო სისტემით, რომელიც დაერთდება 
ქ. რუსთავის ცენტრალურ ქსელზე. ექსპლუატაციის ეტაპზე წყალმომარაგება განხორციელდება ქ. 
რუსთავში წყალსადენის სისტემიდან - წყალმომარაგების ქსელიდან, საწარმოში წყლის გამოყენება 
განხორციელდება სასმელ-სამეურნეო დანიშნულებით, კაზმის მომზადების პროცესში ნედლეულის 
დასანამად და ხანძარსაწინააღმდეგო მიზნებისათვის. ანგარიშის მიხედვით გამოსაყენებელი სასმელ-
სამურნეო დანიშნულების წყლის რაოდენობა იქნება 2430 მ3/წელი, ნედლეულის დასანამად 360 მ3/წელ. 
საწარმოში მოეწყობა ხანძარსააწინაღმდეგო სისტემისთვის 10 მ3 მოცულობის რეზერვუარი. საწარმოში 
წარმოქმნილი საყოფაცხოვრებო-სამეურნეო დანიშნულების ჩამდინარე წყლების ჩაშვება მოხდება ქ. 
რუსთავის საკანალიზაციო ქსელში. საწარმოო ჩამდინარე წყლების წარმოქმნას ადგილი არ აქვს. საწარმოს 
ტერიტორიაზე წარმოქმნილი სანიაღვრე წყლები მიმართული იქნება დახრის შედეგად ნაკვეთის ოთხივე 
მხარეს არსებული კუთხეების მიმართულებით, სადაც ჩაედინება განთავსებულ ჭებში, ხოლო აღნიშნული 
ჭებიდან წყალი ბუნებრივად ჩაიჟონება გრუნტში,  სანიაღვრე წყლები არ იქნება დაბინძურებული 
ნავთობპროდუქტებით, რადგან ყველა დამაბინძურებელი ობიექტი განთავსდება გადახურვის ქვეშ, 
სანიაღვრე წყლები პოტენციურად დაბინძურებული იქნება მხოლოდ შეწონილი ნაწილაკებით.

გზშ-ის ანგარიშში წარმოდგენილია ინფორმაცია მისასვლელ გზებზე და სატრანსპორტო ოპერაციებზე, 
ექსპლუატაციის ეტაპზე ძირითადად გამოყენებული იქნება თბილისის შემოვლითი გზა (ს9) და 
გამარჯვება-რუსთავი-ჯანდარას საავტომობილო გზის მონაკვეთი. ექსპლუატაციის 
ეტაპზე  გამოყენებული იქნება 25 ტ ტვირთამწეობის ავტოტრანსპორტი, დღეში საშუალოდ საჭირო იქნება 
16 სატრანსპორტო ოპერაცია საწვავად ბუნებრივი აირის გამოყენების შემთხვევაში ხოლო ანტრაციტის 
გამოყენების შემთხვევაში მაქსიმუმ 18 სატრანსპორტო ოპერაცია დღეში. ექსპლუატაციის პირობების 
ცვლილების გათვალისწინებით, ახალი გზების მოწყობა არ არის დაგეგმილი.

გზშ-ის ანგარიშის თანახმად, საინჟინრო–გეოლოგიური შეფასების მიზნით დათვალიერდა მიმდებარე 
ტერიტორია და ლითოლოგიური ჭრილის დასადგენად გაყვანილ იქნა 10 ჭაბურღილი, თითოეული (9 ჭაბ 
– 3,0 მეტრი, 1 ჭაბ 15 მეტრი), საერთო სიგრძით 42,0 გრძ/მ, საკვლევ ობიექტზე გრუნტის წყალი არ 
გამოვლენილა. საპროექტო ტერიტორია მდებარეობს 8 ბალიან სეისმურ ზონაში. საწარმოს მოსაწყობად 
შერჩეული ტერიტორია, მდებარეობს სწორი რელიეფის მქონე ტერიტორიაზე, სადაც საშიში 
გეოდინამიკური პროცესების განვითარება მოსალოდნელი არ არის

გზშ-ის ანგარიშის თანახმად, საპროექტო ტერიტორიის სიახლოვეს დაცული ტერიტორიები 
წარმოდგენილი არ არის და ბუნებრივი ლანდშაფტი სახეცვლილია ანთროპოგენური დატვირთვის გამო. 
უახლოესი დაცული ტერიტორია გარდაბნის აღკვეთილი მდებარეობს დაახლოებით 7 კმ-ში.  საპროექტო 



ტერიტორიაზე გამოიყო 1 ჰაბიტატი, რომლებიც EUNIS-ის ჰაბიტატების კლასიფიკაციის მიხედვით იქნა 
გამოყოფილი, ესენია: J განაშენიანებული, სამრეწველო ან სხვა ხელოვნური ჰაბიტატები. საპროექტო 
ტერიტორია მთლიანად შემოღობილია ბეტონის ღობით, ეზოს ფარგლებში კი გვხდება რამოდენიმე ძირი 
ხელოვნურად გაშენებული ხე-მცენარე, მათ შორის: ვაშლი, ყურძენი, ქლიავი და სხვა. უშუალოდ 
პროექტის გავლენის ქვეშ მოქცეულ ტერიტორიაზე მცენარეული საფარი წარმოდგენილი არ არის.

წარმოდგენილი დოკუმენტაციის მიხედვით, სამშენებლო ეტაპზე ხმაური დაკავშირებულია 
სატრანსპორტო ოპერაციების განხორცილებასთან და სამშენებლო სამუშაოებთან, ხოლო ექსპლუატაციის 
ეტაპზე მოსალოდნელი ზემოქმედება დაკავშირებულია, როგორც სატრანსპორტო საშუალებების 
გადაადგილებასთან და ტექნოლოგიურ ციკლთან. ტექნოლოგიურ ციკლში ჩართული დანადგარები 
ძირითადად განთავსებული იქნება შენობაში. გზშ-ის ანგარიშში მოცემული გაანგარიშების თანახმად, 
ხმაურის დონე უახლოეს საცხოვრებელ სახლთან (1400მ) შეადგენს 27 დბას. გაანგარიშების შედეგების და 
უახლოესი მოსახლის დაცილების მანძილის გათვალისწინებით ხმაურით გამოწვეული მნიშვნელოვანი 
ზემოქმედება მოსადნელი არ არის.

წარმოდგენილი ინფორმაციის თანახმად, საწარმოს ტერიტორიაზე მიწის სამუშაოები დასრულებულია და 
მიმდინარეობს სამონტაჟო სამუშაოები, რაც ნიადაგის ნაყოფიერ ფენაზე ზემოქმედებასთან 
დაკავშირებული არ არის, მოხსნილი ნაყოფიერი ფენა გამოყენებულია ტერიტორიაზე ჩატარებული 
გამწვანების სამუშაოებისთვის. სამშენებლო სამუშაოების დასრულების შემდგომ, ტერიტორიის დიდი 
ნაწილი იქნება დაფარული ბეტონის საფარით.

გზშ-ის ანგარიშის მიხედვით, მშენებლობის და ექსპლუატაციის ეტაპზე მოსალოდნელია როგორც 
სახიფათო, ისე არასახიფათო ნარჩენების წარმოქმნა. ანგარიშის თანახმად, სახიფათო ნარჩენები დროებით 
დასაწყობდება სპეციალურად გამოყოფილ სათავსში, სათანადო მარკირებით და შემდგომი მართვის 
მიზნით გადაეცემა შესაბამისი უფლებამოსილების მქონე კომპანიას, ხოლო საყოფაცხოვრებო ნარჩენები 
ტერიტორიიდან გატანილი იქნება მუნიციპალური სამსახურის მიერ. ექსპლუატაციის ეტაპზე 
წარმოქმნილი ასპირაციულ სისტემაში დაგროვილი მტვერი (1340 - ტონა) ჩაიტვირთება ბიგ-ბეგებში, 
დასაწყობდება ნედლეულისა და ასპირაციული მტვრისთვის გამოყოფილ სასაწყობე ტერიტორიაზე 
შემდგომი რეალიზაციის მიზნით. 

დოკუმენტაციის მიხედვით, საპროექტო ტერიტორიაზე მიწის სამუშაოები დასრულებულია და 
არქეოლოგიური ძეგლის დაფიქსირებას ადგილი არ ჰქონია, შესაბამისად კულტურული მემკვიდრეობის 
ძეგლებზე და არტეფაქტებზე ზემოქმედება მოსალოდნელი არ არის. უახლოესი არქეოლოგიური, 
არქიტექტურული ძეგლის (ქარვასლა - N11519) საპროექტო ტერიტორიიდან დაშორებულია 
დაახლოებით  700 მ მანძილით.

გზშ-ის ანგარიშში წარმოდგენილია ინფორმაცია კუმულაციური ზემოქმედების შესახებ.  ექსპლუატაციის 
ეტაპზე კუმულაციური ზემოქმედების რისკები დაკავშირებული იქნება ხმაურის გავრცელებასთან, 
სატრანსპორტო ნაკადების ზრდასთან და  ატმოსფერულ ჰაერზე ზემოქმედებასთან. გზშ-ის ანგარიშში 
გათვალისწინებულია შესაბამისი შემარბილებელი ღონისძიებები. ამასთან, ანგარიშის მიხედვით 
საპროექტო ტერიტორიიდან 500 მ-იანი ნორმირებული ზონის ფარგლებში არ მდებარეობს ანალოგიური 
ტიპის საწარმოების ატმოსფერულ ჰაერში გაფრქვევის წყაროები. 

როგორც აღინიშნა, საქმიანობის ექსპლუატაციის პირობის ცვლილების შესახებ გზშ-ის ანგარიში 
თანდართულ დოკუმენტაციათან ერთად განთავსდა გარემოსდაცვით საინფორმაციო პორტალზე და 
დაინტერესებული საზოგადოებისთვის განისაზღვრა შენიშვნების წარმოდგენის ვადა. 
ადმინისტრაციული წარმოების ეტაპზე წარმოდგენილ დოკუმენტაციასთან დაკავშირებით წერილობითი 
შენიშვნები/მოსაზრებები სააგენტოში წარმოდგენილი არ ყოფილა.



საქმიანობის ექსპლუატაციის პირობის ცვლილების შესახებ გზშ-ის ანგარიშს თან ერთვის საქმიანობის 
გარემოსდაცვითი მონიტორინგის გეგმა, გარემოზე მოსალოდნელი ნეგატიური ზემოქმედების 
შემარბილებელი ღონისძიებები, ავარიული სიტუაციების რეაგირების გეგმა, ატმოსფერულ ჰაერში მავნე 
ნივთიერებათა ზღვრულად დასაშვები გაფრქვევის (ზდგ) ნორმების პროექტი, დასკვნები და 
რეკომენდაციები.

საქმიანობის ექსპლუატაციის პირობის ცვლილების შესახებ გზშ-ის ანგარიში გარემოსდაცვითი შეფასების 
სხვადასხვა მიმართულებით განიხილეს შესაბამისმა ექსპერტებმა და სპეციალისტებმა, რომელთა 
დასკვნებისა და წარმოდგენილი დოკუმენტაციის შეფასების, ასევე „გარემოსდაცვითი შეფასების 
კოდექსის“ მე-71 მუხლის და ამავე კოდექსის მე-5 მუხლის მე-121 ნაწილის საფუძველზე,

ვ ბ რ ძ ა ნ ე ბ:

1. გაიცეს ექსპლუატაციის პირობის ცვლილების შესახებ გადაწყვეტილება ქ. რუსთავში, შპს „ელბა 
ექსპორტის“ კირის და კომბინირებული სასუქის საწარმოს ექსპლუატაციის პირობის ცვლილებაზე;

2. ბრძანების პირველი პუნქტით გათვალისწინებული საქმიანობის ექსპლუატაციის პირობის ცვლილების 
შესახებ გადაწყვეტილება გაიცემა განუსაზღვრელი ვადით;

3. შპს „ელბა ექსპორტი“ ვალდებულია:

ა)საქმიანობის განხორციელება უზრუნველყოს ექსპლუატაციის პირობის ცვლილების შესახებ გარემოზე 
ზემოქმედების შეფასების ანგარიშის, თანდართული დოკუმენტაციის, გარემოზე მოსალოდნელი 
ზემოქმედების შემარბილებელი ღონისძიებების, გარემოსდაცვითი მონიტორინგის და ავარიულ 
სიტუაციებზე რეაგირების გეგმების, დასკვნებისა და რეკომენდაციების შესაბამისად, ასევე ქვეყანაში 
მოქმედი სტანდარტების, სამშენებლო ნორმებისა და წესების სრული დაცვით;

ბ) გარემოსდაცვითი გადაწყვეტილების გაცემიდან ორი თვის ვადაში უზრუნველყოს კორექტირებული 
ატმოსფერულ ჰაერში მავნე ნივთიერებათა ზღვრულად დასაშვები გაფრქვევის ნორმების პროექტის 
სააგენტოში შესათანხმებლად წარმოდგენა, სადაც არაორგანიზებული გაფრქვევის  წყაროს საანგარიშო 
მეთოდოლოგია შესაბამისად აისახება წყაროების დაანგარიშების ნაწილში (ტ/წელ მაჩვენებელი). 
შეთანხმების შემდგომ საწარმოს ექსპლუატაციის ეტაპზე უზრუნველყოს ატმოსფერულ ჰაერში მავნე 
ნივთიერებათა ზღვრულად დასაშვები გაფრქვევის ნორმების პროექტით სააგენტოსთან შეთანხმებული 
გამოყოფის და გაფრქვევის წყაროების, ასევე აირმტვერდამჭერი მოწყობილობების პარამეტრების დაცვა 
და შესაბამისად, ზღვრულად დასაშვები გაფრქვევის ნორმების შესრულება;

გ) გარემოსდაცვითი გადაწყვეტილების გაცემიდან ორი თვის ვადაში უზრუნველყოს საწარმოს 
ექსპლუატაციის ეტაპზე ბუნებრივი აირის გამოყენების შემთხვევაში მისი მაქსიმალური წლიური ხარჯის 
დასაბუთების სააგენტოში განსახილველად წარმოდგენა;

დ) ექსპლუატაციის პირობის ცვლილებამდე უზრუნველყოს ასპირაციული სისტემის მუშაობის შედეგად 
სახელოებიან ფილტრებში წლიურად წარმოქმნილი/დაგროვილი მტვრის (1 340 ტონა) რაოდენობრივი 
დასაბუთება, ასპირაციული სისტემის წარმადობის, სამუშაო რეჟიმის, აირგამწმენდ სისტემაში შემავალი 
მტვრის კონცენტრაციისა და მისი ეფექტურობის გათვალისწინებით. მტვრის ნარჩენად მიჩნევის 
შემთხვევაში განისაზღვროს მისი ნარჩენის კოდი, შემადგენლობა, რაოდენობა და შემდგომი მართვის 
ოპერაცია, ხოლო მისი პროდუქტის ან თანაპროდუქტის სახით რეალიზაციის შემთხვევაში 
წარმოდგენილი იქნეს აღნიშნული სტატუსისა და შემდგომი გამოყენების ტექნიკური და სამართლებრივი 
დასაბუთება.



ე) ექსპლუატაციის პირობის ცვლილებამდე უზრუნველყოს განახლებული ნარჩენების მართვის გეგმის 
სააგენტოსთან შესათანხმებლად წარმოდგენა საქართველოს გარემოსა და ბუნებრივი რესურსების დაცვის 
მინისტრის 2015 წლის 4 აგვისტოს N211 ბრძანების შესაბამისად, ხოლო ნარჩენების მართვა 
განახორციელოს საქართველოს კანონის „ნარჩენების მართვის კოდექსით“ და მისგან გამომდინარე 
კანონქვემდებარე ნორმატიული აქტებით განსაზღვრული ვალდებულებებისა და მოთხოვნების, ასევე 
სააგენტოსთან შეთანხმებული ნარჩენების მართვის გეგმის შესაბამისად;

ვ) ექსპლუატაციის ეტაპზე უზრუნველყოს ტექნოლოგიურ ციკლში ჩართული დანადგარების მუდმივი 
კონტროლი;

ზ) ექსპლუატაციის პირობის ცვლილების შესახებ დაუყოვნებლივ აცნობოს სააგენტოს;

4. შპს „ელბა ექსპორტისთვის“ ზემოაღნიშნული პირობები წარმოადგენს 2023 წლის 29 სექტემბრის 
გაცემული გარემოსდაცვითი გადაწყვეტილებით (ბრძანება №486/ს) განსაზღვრული პირობების 
განუყოფელ ნაწილს და მათი შესრულება სავალდებულოა;

5. ბრძანება დაუყოვნებლივ გაეგზავნოს შპს „ელბა ექსპორტს“;

6. ბრძანება ძალაში შევიდეს შპს „ელბა ექსპორტის“ მიერ ამ ბრძანების გაცნობისთანავე;

7. საქმიანობის ექსპლუატაციის პირობის ცვლილების შესახებ გადაწყვეტილების გაცემიდან 5 დღის ვადაში 
აღნიშნული გადაწყვეტილება განთავსდეს გარემოსდაცვით საინფორმაციო პორტალსა და რუსთავის 
მუნიციპალიტეტის მერიის საინფორმაციო დაფაზე;

8. ბრძანება შეიძლება გასაჩივრდეს თბილისის საქალაქო სასამართლოს ადმინისტრაციულ საქმეთა 
კოლეგიაში (ქ. თბილისი, დ. აღმაშენებლის ხეივანი, N64) მხარის მიერ მისი ოფიციალური წესით გაცნობის 
დღიდან ერთი თვის ვადაში.

არჩილ ადამია

სააგენტოს უფროსი - მ.შ.

სსიპ გარემოს ეროვნული სააგენტო

